
போஸ்டர் அடிச்சு, அதுல பேச்சாளர் லிஸ்ட்ல, இரண்டு எழுத்தாளர்களோட பேரையும் போட்டாங்க. இந்த இரண்டுபேர்தான் இன்றைய வியாபாரப் பத்திரிகள்ல ஆபாச ஆசபாசங்களைக் சித்தரிக்கிறவங்க. இவங்களும் ஆபாசத்தை எதிர்ச்சுப் பேசுறதாய் போட்டிருக்கு எப்படி இருக்கு பாருங்க திருடனே, திருடன் திருடன்னு துரத்தி, நல்லவனைப் பிடிக்கிறான். யோக்கியனாய் வாழும் ஒருவன், யோக்கியதை நெறிகள் பேசப்படும் போதும் தாக்கப்படுகிறான். அல்லது புறக்கணிக்கப் படுகிறான். ஒரு நேர்மையாளனின் நியாயமான நடவடிக்கைகளே, அவனுக்கு எதிராய் அநியாயமான சாட்சியங்களாய் ஆக்கப்படுகின்றன. எத்தன நாளைக்கு இப்படின்னு பார்த்துடலாம். எட்டி நடங்க சார்."

பேராசிரியர், எட்டி நடக்காமல், முத்தையாவை நின்று பார்த்தார். அதிசயத்துப் பார்த்தார். பிறகு சந்தேகம் கேட்டார்.

"ஏம்பா, இன்கம்டாக்ஸ்காரன் மறுப்பறிக்கைவிட சம்மதிப்பானா? "விட்டுத்தான் ஸார் ஆகணும். அதுதானே முறை." “இவன் விட்டாமுன்னால் எல்லாப் பயலும் வாயை மூடிக்கிட்டுப் பிரசுரிப்பான். சரி எட்டி நட"

வருமானவரி இலாகாவில் அன்றே மறுப்பறிக்கை போய், மறுநாளே எல்லாப் பத்திரிகைகளிலும் செய்தி வரவேண்டும் என்ற ஆவலில், ஆவேசத்தில், பேராசிரியர் கால்களை எட்டிப் போட்டார். முத்தையாவால், அவரோடு இணையாக செல்வதற்கு ஒட வேண்டியதிருந்தது.

அந்த வருமானவரி அலுவலகம், பிரம்மாண்டமான் பல மாடிக் கட்டிட வளாகங்களாய் தோற்றம் காட்டக்கூடியது. அந்த வளாகத்திற்குள் மனிதக் கும்பலும், கார்க் கும்பலும், ஸ்கூட்டர் குவியலும் காட்சி தந்தன. இந்தத் துறைக்கு, ஒரே ஒரு சீஃப் கமிஷனர்தான் இருப்பார் என்று நினைத்த இருவருக்கும் பல சீஃப் கமிஷனர்கள் இருப்பது அங்கு போனபிறகுதான் தெரிந்தது. எந்த சீப்பை எடுத்து தலைவாருவது என்று தெரியாமல் தத்தளித்தவர்கள், யாரிடமெல்லாமோ விசாரித்து எப்படியோ சொந்த சீப்பை அடையாளம் கண்டார்கள். மூன்றாவது மாடியாம். முத்தையா, லி ப்டிற்காக பட்டனை அழுத்தியபோது, பொறுமை இழந்த பேராசிரியர் அவனை துக்காத குறையாகப் பிடித்திழுத்து படியேறினார். இப்பவே இவங்க அறிக்கை விட்டால்தான், பேப்பர்காரங்க படிச்சு, எடிட் செய்து, கம்போஸ் பண்ண டயம் இருக்கும். இல்லன்னா, நாளை மறுநாளைக்குத்தான் பத்திரிகைகளில் செய்தியாக வரும். ஒருநாள் வரைக்கும், மானங்கெட்டவனாய் யாரால் இருக்க முடியும்?

		 இப்பக்கம் கடைசியாக 1 பெப்பிரவரி 2018, 06:41 மணிக்குத் தொகுக்கப்பட்டது.

